
Y Pwyllgor Diwylliant, Cyfathrebu, y Gymraeg, Chwaraeon a Chysylltiadau 
Rhyngwladol - Ymchwiliad i effaith costau cynyddol 
 
Rhagair 
Mae’r twf yng nghostau ynni ynghyd â chwyddiant cynyddol yn peri risgiau i 
unigolion, aelwydydd, busnesau, sefydliadau a sectorau na welwyd ers yr Ail Ryfel 
Byd.  
 
Gwyddom fod pobl ledled Cymru’n teimlo’r pwysau ar gyllidebau eu haelwydydd a 
byddwn yn parhau i wneud popeth yn ein gallu i’w hamddiffyn nhw. Dyma pam 
rydym yn darparu pecyn cymorth sy’n werth dros £390 miliwn i helpu aelwydydd 
Cymru.   
 
Llywodraeth y DU sy'n gyfrifol am y prif adnoddau polisi ar gyfer lleddfu'r sefyllfa ac 
rydym yn pwyso arnynt i wneud rhagor i amddiffyn pobl yng Nghymru rhag effaith yr 
argyfwng costau byw difrifol.  Mae angen iddi ddefnyddio'r adnoddau sydd ar gael 
iddi i gymryd camau brys pellach i dargedu bylchau mewn cefnogaeth, yn enwedig i 
hybu sefydliadau a busnesau sy’n teimlo effaith costau’n cynyddu.  
 
Mae'r papur tystiolaeth ar y cyd hwn yn nodi rhai o'r effeithiau presennol a'r effeithiau 
posibl yn y dyfodol ar sectorau a sefydliadau ym meysydd diwylliant, y Gymraeg a 
chwaraeon yn ein portffolios. Mae'n canolbwyntio ar effeithiau cyffredin costau 
cynyddol, gan dynnu sylw at sefydliadau a sectorau sy'n ei chael hi'n anodd adfer o’r 
pandemig yn ariannol, lle mae gostyngiad yn y nifer sy’n ymweld neu’n mynychu yn 
golygu llai o allu i gynhyrchu incwm. Mae cynnydd mawr mewn prisiau ynni yn 
ychwanegu pwysau sylweddol ar gyllidebau. Mae’r cynnydd mewn costau byw hefyd 
yn effeithio ar recriwtio a chadw staff a gwirfoddolwyr, wrth i bobl ei chael hi'n anodd 
fforddio costau teithio a gofal plant, neu ddewis gwneud swydd sy’n talu’n well. 
Mewn rhai achosion, canlyniad yr holl heriau hyn gyda’i gilydd yw bod llai o 
weithgarwch ledled Cymru. Mae llai o arian dros ben i’w wario yn golygu bod pobl yn 
gorfod cynilo yng ngheg y sach a gwario llai ar weithgareddau hamdden. Mae 
cynnydd sylweddol mewn costau cadwyni cyflenwi, yn enwedig mewn perthynas â 
deunyddiau a llafur, hefyd yn cael effaith ar brosiectau cyfalaf a gwaith cynnal a 
chadw.    
 
Amgueddfeydd  
 
Mae Amgueddfa Cymru wedi gweld nifer ei hymwelwyr yn cyrraedd 60% o’r nifer a 
welwyd yn 2019. Mae hyn yn unol â’r rhagamcanion ar gyfer adfer niferoedd 
ymwelwyr. Fodd bynnag, roedd y rhagamcanion hyn yn rhagddyddio'r argyfwng 
deuol presennol, sef chwyddiant cynyddol a chostau ynni’n codi. Oherwydd hyn, 
mae'r Amgueddfa'n rhagweld y bydd gostyngiad yn nifer yr ymwelwyr dros gyfnod yr 
hydref a'r gaeaf. 
 
Mae'r rhan fwyaf o amgueddfeydd lleol (awdurdodau lleol ac annibynnol) yn parhau i 
geisio dod at eu hunain yn ariannol ers y pandemig, â llai o bobl yn ymweld a 
hwythau’n cael llai o incwm o ganlyniad. Nid oedd ffigyrau ymwelwyr yr haf mor  
gadarnhaol â'r disgwyl, a phriodolir hynny’n rhannol i'r argyfwng costau byw. Mae 
rhai amgueddfeydd bellach hefyd yn edrych ar y posibiliadau ar gyfer diswyddo. Mae 

llawer ohonynt yn ymatal rhag recriwtio i swyddi gwag, hyd yn oed swyddi uwch a 
rhai sy’n hanfodol i’r sefydliad. 
 
Dyma rai enghreifftiau penodol: 

• Amgueddfa fach sy'n cael ei rhedeg gan wirfoddolwyr yn y Canolbarth, ac sy’n 
ddibynnol ar roddion ymwelwyr - mae biliau ynni yn 10 y cant o'u costau fel 
arfer. Bellach maent dros 20 y cant. 

• Amgueddfa annibynnol yn y Gogledd - Biliau ynni fel arfer yn £4,347 y 
flwyddyn. Y dyfynbris rhataf presennol yw £20,000.  

• Amgueddfa Annibynnol yn y De-orllewin - mae costau ynni wedi cynyddu 400 
y cant o ganlyniad i gontract tariff sefydlog ddod i ben yn ddiweddar. 

• Mae amgueddfeydd â gwrthrychau mawr sy’n gweithio (e.e. peiriannau, 
odynau) yn rhan allweddol o'r profiad i ymwelwyr ac / neu i gynhyrchu incwm 
a nwyddau i’w manwerthu, yn arbennig o bryderus. Mae un amgueddfa 
annibynnol yn defnyddio'r rhain i redeg tua 500 o weithdai’r flwyddyn, gan 
gynhyrchu rhwng 50-60 y cant o'r incwm y mae’n ei ennill.  

 
Diwylliant 
 
Gall yr effeithiau posibl ar theatrau a lleoliadau perfformio beri fod rhai lleoliadau 
sydd â chronfeydd cyfyngedig wrth gefn ar ôl Covid yn cau neu’n cwtogi ar eu 
rhaglenni a chyfyngu ar fynediad i fannau cymunedol; gall yr effaith ar gadwyni 
cyflenwi amharu ar gynyrchiadau neu eu hatal yn y dyfodol a gall anawsterau 
parhaus  o ran recriwtio gwirfoddolwyr effeithio'n negyddol ar hyfywedd 
gweithgareddau cymunedol a diwylliannol yn y lleoliadau hyn. 
 
Y Sector Digwyddiadau  
 
Mae'r sector digwyddiadau yn pryderu fwyfwy am yr argyfwng ynni - o ran y costau 
cynyddol a hefyd gyfyngiadau posibl ar gyflenwadau pŵer. Byddai hyn yn cael effaith 
fawr ar y diwydiannau digwyddiadau a lletygarwch dros gyfnod y Nadolig. Ers y 
pandemig, mae wedi bod yn anodd cael digon o wirfoddolwyr, sy’n hanfodol i 
ddigwyddiadau, oherwydd pryderon ar ôl Covid (mae llawer o wirfoddolwyr yn bobl 
hŷn / wedi ymddeol) a chostau uwch gwirfoddoli (petrol yn enwedig). 
 

Dyma enghreifftiau penodol: 

• Canslo Sbarcs yn y Parc yng Nghaerdydd hyd y gellir rhagweld yn sgil costau 
cynyddol a beichiau trefniadol. 
 

• Canslo ras 10k Caerdydd yn 2022 oherwydd nifer eithriadol o isel yn 
cofrestru, ffactorau logistaidd a chynnydd sylweddol yng nghostau'r gadwyn 
gyflenwi (e.e. cynyddodd cost toiledau cludadwy 83 y cant, clwydi 120 y cant, 
a chynyddodd costau ynni’r swyddfa 214 y cant). 

 

• Cynyddodd costau penwythnos y cwrs hir 49.67 y cant eleni. 
 

• Mae pris medalau wedi cynyddu tua 50 y cant oherwydd y cynnydd ym 
mhrisiau metel.  

Yn fwy cyffredinol, adroddir fod prisiau’n gyffredinol wedi codi o leiaf 35 y cant ar 
gyfartaledd ar hyd y gadwyn gyflenwi hyd yma, gan gynnwys yswiriant. Nid cadwyn 
gyflenwi'r sector preifat yn unig sydd dan sylw. Adroddir hefyd fod costau 
awdurdodau lleol yn cynyddu'n sylweddol - naill ai drwy alw am dalu costau na 
chafwyd anfonebau amdanynt erioed o'r blaen neu drwy gostau cynyddol ar gyfer 
elfennau fel cau ffyrdd. 

 

• Mae trefnwyr digwyddiadau busnes, fel Prifysgol De Cymru, yn dweud bod 
cynnydd o 20 y cant mewn costau cyflenwi / arlwyo bwyd ac y bydd rhaid  
trosglwyddo’r rheini i gleientiaid. 
 

• Mae ICC Cymru yn nodi bod costau gweithredu wedi codi'n sydyn - o leiaf 50 
y cant ar y rhan fwyaf o amcangyfrifon costau ac yn sylweddol fwy ar ynni ac 
mae wedi cau bwytai a lleoliadau dros dro (e.e. Trecelyn ar Wysg) i arbed 
gorbenion ariannol. Mae rhai aelodau o'r tîm wedi gadael y busnes oherwydd 
bod costau petrol, cludiant a gofal plant yn rhy uchel. Mae hyn yn golygu bod 
llai fyth o gronfa i recriwtio staff ohoni. 

 
 
Yr Amgylchedd Hanesyddol  
 
Mae'r effaith ar y sector amgylchedd hanesyddol ehangach (Cadw) yn cynnwys 
gostyngiad sylweddol yn y gwaith cynnal a chadw ar eiddo hanesyddol o ganlyniad i 
gynnydd mawr ym mhrisiau deunyddiau a llafur. Bydd yr un peth yn wir ar draws y 
sector treftadaeth, ac yn achos pob sefydliad sy'n mynd ati i gyflawni prosiectau 
cyfalaf a gwaith cynnal a chadw ar eu safleoedd, gan arwain at ddirywiad yng 
nghyflwr eiddo (ac yn y senarios gwaethaf, tybir y bydd cynnydd sydyn mewn 
adeiladau rhestredig o bwysigrwydd cenedlaethol sy’n wag, gyda'r holl risgiau 
cysylltiedig o ran cynnau tanau yn fwriadol, fandaliaeth a dadfeilio).   
 
Gellir rhagweld effeithiau ar henebion cofrestredig hefyd, gan gynnwys y rhai sy'n 
gweithredu fel atyniadau twristaidd mawr, boed wedi’u rhedeg yn breifat neu gan 
ymddiriedolaeth, wrth i gostau cadwraeth godi ac wrth i gyllidebau gael eu 
dargyfeirio i dalu biliau tanwydd. Rhagwelir yr un effeithiau ar eiddo hanesyddol sy'n 
gweithredu o fewn y sector lletygarwch, sy'n arbennig o agored i gael eu niweidio 
gan amrywiadau mewn prisiau. Mae hyn yn cynnwys tafarndai a thai hanesyddol 
sy'n gweithredu fel gwestai a bwytai.  

 
Mae ein cofnodion yn dangos bod 530 o dafarndai rhestredig yng Nghymru ar hyn o 
bryd. O'r rhain mae 15 y cant eisoes yn cael eu hystyried mewn perygl neu'n fregus, 
ac roedd 10 y cant yn wag pan gynhaliwyd yr archwiliad diwethaf. Ar hyn o bryd mae 
374 o westai rhestredig a chofnodir bod dau y cant ohonynt yn wag a phedwar y cant 
mewn perygl.  
 
Mae cofnodion Cadw yn dangos bod 364 o dai gwledig rhestredig yng Nghymru a 
bod cofnod eisoes fod 11 y cant ohonynt mewn perygl neu’n fregus. Mae chwech y 
cant o'r rhain yn wag - ffigur a allai gynyddu.  
 
Mae adeiladau crefyddol mewn perygl hefyd, ac yn enwedig capeli Cymraeg. Ar hyn 
o bryd mae 633 o gapeli rhestredig yng Nghymru. Mae ein harolwg Adeiladau mewn 

Perygl yn dangos bod dros 16 y cant eisoes yn wag a 10 y cant arall ddim ond yn 
cael eu defnyddio’n rhannol ac yn cael eu hystyried mewn perygl. Y ganran 
gyffredinol sy'n cael eu hystyried mewn perygl yw 26 y cant - yr uchaf o unrhyw 
gategori unigol o adeiladau rhestredig.  
 
Mae 1,200 o eglwysi rhestredig yng Nghymru, ac ystyrir bod pump y cant ohonynt 
mewn perygl ar hyn o bryd. Mae gostyngiad mewn cynulleidfaoedd ynghyd â'r baich 
ariannol cynyddol o wresogi'r adeiladau hyn yn golygu y gallem weld llawer o eglwysi 
a chapeli yn cau eu drysau. Mae'r adeiladau hyn yn gyfranwyr hanfodol i gymeriad 
hanesyddol trefi a chefn gwlad Cymru. 
 
Mae’n debygol y bydd niferoedd ymwelwyr, a gafodd eu taro gan y pandemig eisoes, 
yn parhau i ostwng o ganlyniad i effaith yr argyfwng costau byw ar incwm pobl.  
Mae'n debygol, o bosibl, y gallai llawer o adeiladau ddewis cau eu drysau neu gwtogi 
eu horiau gweithredu dros y gaeaf er mwyn arbed arian ar filiau gwresogi, er y 
byddai hyn yn cael sgil effeithiau ar eu staff. Mae'n debyg y bydd llawer o'r 
sefydliadau treftadaeth a gefnogir drwy'r Gronfa Adferiad Diwylliannol yn perthyn i'r 
categori hwn. 
 
Y Diwydiannau Creadigol  
 
Canfasiodd yr Ymddiriedolaeth Lleoliadau Cerddoriaeth leoliadau cerddoriaeth ar 
lawr gwlad, a adroddodd gynnydd mawr yng nghost ynni ar draws y bwrdd. Mae 
perygl mawr y collwn ran allweddol o'r seilwaith diwylliannol - un a gefnogwyd 
gennym drwy'r Gronfa Adferiad Diwylliannol. 
 
Mae’r cynnydd mewn costau yn cael effaith sylweddol ar y sector cyhoeddi: 

 

• Ers dechrau’r Coronafeirws yn 2020, mae pris mwydion coed, sy'n cael eu 
defnyddio fel deunydd crai ar gyfer cynhyrchu papur a’u masnachu fel nwydd 
rhyngwladol, wedi codi o £500 y dunnell fetrig i £750-£900 ar y farchnad fyd-
eang. Oherwydd y cynnydd cyflym mewn siopa ar-lein, mae'r galw ar 
ddeunyddiau pecynnu wedi cynyddu'n aruthrol ac wedi ychwanegu pwysau 
ychwanegol ar bris papur. Ar ddechrau rhyfel Rwsia-Wcráin gwelwyd cynnydd 
arall o 20-25 y cant.  
 

• Mae argraffu yn broses ynni-ddwys, ac felly hefyd y deunyddiau eraill (platiau, 
inc) sy'n rhan gynhenid o'r broses. Er y gellir ystyried cynhyrchu e-lyfrau fel y 
ffordd i liniaru cost argraffu, mae Amazon yn tra lywodraethu ym maes 
gwerthu e-lyfrau ac nid yw'n cynnig model busnes ymarferol ar gyfer 
cyhoeddwyr bach arbenigol. 
 

• Mae'r Welsh Agenda, a gyhoeddir gan y Sefydliad Materion Cymreig, wedi 
nodi cynnydd o 23 y cant yn ei gostau argraffu a phedwar y cant yn y costau 
dosbarthu. Adroddodd y cylchgrawn wythnosol Golwg gynnydd o dros £12k 
mewn costau argraffu, gwelodd WCW gynnydd o £1.3k a Lingo £1.1k. Mae'r 
mwyafrif o gyhoeddwyr cylchgronau yn fentrau micro mewn lleoliadau gwledig 
ac ni fu cynnydd yn eu cyllidebau ers blynyddoedd. Heb fawr o le i lyncu’r 
cynnydd ym mhrisiau papur a dosbarthu, bydd cyhoeddiadau'n wynebu 

penderfyniadau anodd ynghylch a allant fforddio cyhoeddi o gwbl, neu ba mor 
aml.  

 
Chwaraeon 
 
Mae llawer o sefydliadau chwaraeon a hamdden yn ddarostyngedig i gostau ynni 
heb gap, ac mae mwyfwy ohonynt yn dod i ddiwedd cytundebau pris sefydlog.  Mae 
pwysau chwyddiant ehangach, yn enwedig yn y sector bwyd a diod yn gwasgu’r elw 
o incwm eilaidd fel caffis/bariau ac ati wrth i brisiau gynyddu. Mae pwysau 
chwyddiant ar incwm aelwydydd yn dechrau gwasgu gwariant cartrefi ar hamdden. 
Bydd hyn yn debygol o waethygu yn y misoedd nesaf ac, ynghyd â’r ffaith mai dim 
ond yn araf bach mae cwsmeriaid yn dychwelyd ar ôl y pandemig, mae’n golygu bod 
y sector ar y cyfan yn gweld refeniw is.  
 
Llyfrgelloedd 
 
Os yw chwyddiant a chostau gweithredol yn gwaethygu ymhellach, mae Llyfrgell 
Genedlaethol Cymru yn pryderu y bydd angen ystyried mesurau torri costau a 
fyddai'n cael effaith negyddol ar weithredu meysydd allweddol. 
Mae llyfrgelloedd cyhoeddus yng Nghymru yn disgwyl cynnydd yn nifer y bobl sy'n 
defnyddio llyfrgelloedd er mwyn cadw'n gynnes y gaeaf hwn. Mae llyfrgelloedd 
cyhoeddus wastad wedi cynnig gofod cynnes a diogel i gymunedau yng Nghymru, a 
maent nawr yn ystyried y cyllid a allai fod ei angen i sefydlu llyfrgelloedd fel 
‘canolfannau cynnes'. 
 
Rhaglen Cymunedau Dysgu Cynaliadwy - darpariaeth yn y Gymraeg 
 
Mae'r Rhaglen Cymunedau Dysgu Cynaliadwy wedi goddef cynnydd chwyddiant o 
tua 32 y cant rhwng 2019 a heddiw.   
Er y byddai effaith chwyddiant yr un fath ar adeiladu ysgolion cyfrwng Cymraeg a 
Saesneg, mae'n bosib y bydd rhai awdurdodau lleol, sydd ag ardaloedd anghysbell â 
chynnydd yn yr angen am ysgolion Cymraeg, yn cael eu bwrw’n waeth o ganlyniad i 
gostau’n cynyddu yn sgil cadwyn gyflenwi anoddach a thrafferthion cyrraedd y safle.  
 
Blynyddoedd Cynnar – y Mudiad Meithrin 
 
Mae perygl y bydd effaith negyddol ar nifer yr unigolion sy'n dewis darpariaeth gofal 
plant cyfrwng Cymraeg. Mae rhieni a gofalwyr yn talu ffi am ddarpariaeth gofal plant 
cyfrwng Cymraeg, tra bod unigolion sy'n gymwys i gael y cynnig gofal plant 30 awr a 
Dechrau'n Deg yn gallu cael darpariaeth yn Saesneg am ddim. Mae lleoliadau 
meithrin a Dechrau'n Deg cyfrwng Cymraeg a dwyieithog, ond mae'r rhain yn brin.   
 
Yn gyffredinol, mae gan unigolion sy’n dymuno defnyddio darpariaeth gofal plant 
cyfrwng Cymraeg lai o ddewis, ac i lawer, gallai'r ffi a chostau teithio posibl beri i fwy 
o bobl ddewis gofal plant cyfrwng Saesneg. Mae'r sector gofal plant cyfrwng 
Cymraeg hefyd yn chwarae rhan hanfodol yn ein huchelgais ar gyfer Cymraeg 2050. 
Mae tua 90 y cant o’r plant sy'n cael gofal plant trwy gyfrwng y Gymraeg yn pontio i  
addysg Gymraeg. 

Mae perygl mewn perthynas â chynaliadwyedd y gweithlu. Mae recriwtio a chadw 
staff yn y sector hwn yn fregus eisoes, yn enwedig ar gyfer ymarferwyr cymwys sy'n 
gallu darparu gwasanaethau gofal plant trwy gyfrwng y Gymraeg. Mae cyflogau yn 
tueddu i fod ar y raddfa is. Gall staff sy'n ei chael hi'n anodd fforddio teithio i'r gwaith 
ddewis gadael y sector yn y pen draw (fel y nodir uchod, mae llai o leoliadau cyfrwng 
Cymraeg, felly nid ydynt bob amser o fewn pellter cerdded i rieni a gofalwyr na staff 
chwaith).  
 
Mae'r mwyafrif o grwpiau rhieni a phlant bach cyfrwng Cymraeg wedi eu lleoli mewn 
canolfannau neu hybiau cymunedol. Gallai costau ynni’n cynyddu arwain at rent yn 
codi a chynnydd mewn prisiau ynni na all y grwpiau neu'r mudiad arweiniol (Mudiad 
Meithrin) eu cynnal. Gallai grwpiau gau, gan arwain at fwy o anghydraddoldeb o ran 
darpariaeth cyfrwng Cymraeg nag sy’n bodoli ar hyn o bryd.  
  
Addysg Cyfrwng Cymraeg 
  
Drwy ddata CYBLD 2022 rydyn ni'n gweld rhai arwyddion y gallai'r pandemig, a'r 
tarfu ar addysg a achoswyd ganddo, fod yn ffactor yn y gostyngiad bach mewn 
dysgwyr sy'n mynd i addysg Gymraeg ac yn aros ynddi. Gwelir hyn ar gyfnodau 
tyngedfennol megis derbyniadau meithrin, yn ogystal â dilyniant i'r ysgol uwchradd, 
lle gwelsom rai dysgwyr yn symud o addysg cyfrwng Cymraeg i addysg Saesneg. Os 
bydd cynnydd mewn costau yn arwain at gau rhagor o ysgolion, mae perygl y gallai 
dysgwyr sydd eisoes wedi cael eu taro gan golli addysg drochi yn y Gymraeg, gael 
eu heffeithio’n waeth eto.  
 
Mae Llywodraeth Cymru wedi buddsoddi £76 miliwn ers 2018 mewn grantiau cyllid 
cyfalaf i ehangu darpariaeth addysg Gymraeg (ysgolion cynradd ac uwchradd a 
hefyd canolfannau trochi yn y Gymraeg ar gyfer hwyrddyfodiaid). Mae llawer o'r 
prosiectau hyn yn cael eu datblygu, â sawl un ar y camau cynnar. Rydym eisoes yn 
gweld awdurdodau lleol yn nodi cynnydd mewn costau adeiladu sydd, heb gyllid 
ychwanegol, yn peryglu cyflawni’r prosiectau cyfrwng Cymraeg hyn.  
 
Yng Ngorffennaf cymeradwyodd y Gweinidog Addysg a'r Gymraeg Gynlluniau 
Strategol Cymraeg mewn Addysg y 22 Awdurdod Lleol. Mae angen cyflawni cynigion 
cyfalaf cyfrwng Cymraeg yn llwyddiannus er mwyn i awdurdodau lleol gyrraedd y  
targedau yn eu Cynlluniau Strategol Cymraeg mewn Addysg - targedau sydd wedi'u 
cyfrifo i gefnogi ein nod ar gyfer addysg yn Cymraeg 2050, sef 30 y cant o ddysgwyr 
mewn addysg Gymraeg erbyn 2031. Os na lwyddir i gyrraedd y nod hwn, mae'n rhoi 
pwysau sylweddol ar ein gallu i gyrraedd miliwn o siaradwyr Cymraeg erbyn 2050. 
 
Y Ganolfan Dysgu Cymraeg Genedlaethol  
 
Does dim tystiolaeth hyd yma yn awgrymu bod yr argyfwng costau byw yn cael 
effaith ar y nifer sy'n manteisio ar ddosbarthiadau 'Dysgu Cymraeg’. Bydd y 
Ganolfan Dysgu Cymraeg Genedlaethol yn monitro nifer y bobl sy'n cofrestru ar 
gyfer cyrsiau, a ph’un a yw'r cynnydd mewn costau byw yn cael effaith. Os yw data 
neu dystiolaeth arall yn awgrymu bod hynny’n digwydd, yna byddwn yn ystyried pa 
ymyriadau sy'n bosibl i leihau'r effaith.  

Comisiynydd y Gymraeg  
 
Roedd Amcangyfrif Ariannol y Comisiynydd ar gyfer 2022-23 wedi’i seilio ar 
gytundeb cyflog o ddau y cant. Bydd cytundeb cyflogau yn y sector cyhoeddus o fwy 
na dau y cant yn arwain at bwysau ar gyllideb y Comisiynydd. Gan ein bod yn dal i 
aros am y fargen gyflog ar gyfer 2022-23, nid yw'r costau llawn na'r effaith ar y 
gyllideb hon yn hysbys ar hyn o bryd. 
 
Partneriaid grant (er enghraifft y Mentrau Iaith, Clwb Ffermwyr Ifanc, yr Urdd, 
Yr Eisteddfod Genedlaethol a Merched y Wawr) 
 
Gallai cynnydd mewn prisiau ynni gael effaith ar allu llawer o dderbynwyr grant i 
ddarparu eu gweithgareddau cymunedol. Mae llawer o'r derbynwyr yn dibynnu ar 
gyfleusterau lleol ac os yw costau llogi'n codi, gallai digwyddiadau ddod yn 
anfforddiadwy. 
 
Hefyd, bydd llawer o aelwydydd yn methu â thalu i fynd i weithgareddau neu 
ddigwyddiadau a drefnir gan dderbynwyr ein grantiau - gallem felly weld dirywiad yn 
nifer y gweithgareddau i gefnogi defnyddio'r Gymraeg a chyfrannu at nodau 
Cymraeg 2050. Gyda'r costau ynni uchel posibl a'r cynnydd posibl mewn cyflogau, 
bydd rhai partneriaid yn ei chael hi'n anodd fforddio'r rhain o fewn eu cyllidebau 
ariannol presennol. 
 
Golygai'r pandemig fod nifer o weithgareddau i gefnogi defnyddio'r Gymraeg wedi 
gorfod symud ar-lein neu stopio'n gyfan gwbl. Roedd yr adroddiad ar effaith COVID-
19 ar grwpiau cymunedol Cymraeg  yn amlygu'r peryglon o fethu â darparu 
gweithgareddau yn Gymraeg - yr effaith ar ddefnyddio'r iaith yn y dyfodol, yn ogystal 
â'r heriau sy'n wynebu rhai grwpiau yn y gymuned. Gallai unrhyw darfu ar y gallu i'r 
grwpiau hyn ailadeiladu eu gweithgareddau o ganlyniad i'r pandemig herio eu parhad 
ymhellach. 


